Jesaja 40:1-11

5 Desember 1999 (Andries Cilliers)
Tweede sondag van advent

Ander tekste: Psalm 85:1-2;8-13;  2 Petrus 3:8-15a; Markus 1:1-8

Die koms van die Here bring uitkoms

1.
Dit word aanvaar dat Jesaja 40-55 ‘n eenheid is: die werk van ‘n onbekende profeet uit die tyd van die ballingskap.  Daarom is daar ‘n skerp breuk tussen 39:8 en 40:1.  Die eksiliese konteks van die perikoop sal dus bepalend wees vir die uitleg daarvan.

2.
Tog moet die saak nie oorbeklemtoon word nie.  Conrad toon aan dat die histories-kritiese benadering dikwels die samevoeging van die verskillende dele van Jesaja as ‘n redelike meganiese en amper toevallige proses sien, sodat daar geen verband gekonstrueer word tussen die dele nie.  Daarteenoor vra hy aandag vir die feit dat die boek Jesaja tog as eenheid gelees is deur ‘n bepaalde gemeenskap, en meen hy dat ons daarom moet soek na ‘n eenheidsvisie op die hele boek (sonder om daarmee te ontken dat dit van verskillende outeurs afkomstig is).  Daarom is dit belangrik dat 1-39 eindig met ‘n voorspelling van die ballingskap, met die woorde: “Daar sal niks oorbly nie, sê die Here” (39:6).  Dit is ‘n troostelose noot wat juis die oorgang bied tot die troosboodskap van 40:1 ev.

3.
Die mate waarin Deutero-Jesaja se boodskap gedra word deur die visie op God wat uit die eerste deel van Jesaja na vore kom, verdien daarom ook aandag.  Deutero-Jesaja se troosboodskap moet verstaan word in die lig van sowel die oordeelsaankondigings as die heilswoorde van die eerste deel van Jesaja.

4.
Jesaja 40:1 is die “opskrif” vir die hele 40-55.  Die opdrag: “Troos, troos my volk” sê wat die profeet se opdrag is.  Ek verkies die vertaling “troos” bó die NAV se “Die uitkoms is hier!”.  Ek besef dat “troos” die swakheid het dat baie mense dit bloot as ‘n emosionele aangeleentheid verstaan (‘n paar woorde wat bedoel is om jou beter te laat voel), terwyl dit hier gaan om dit wat God gaan doen om sy volk se lot te verander.  “Uitkoms”, meen ek egter, kan weer as ‘n bloot uiterlike saak verstaan word.  Dan kan dit klink asof God sy volk se lot verander sonder dat hulle noodwendig verander.  Die woord “troos” dui vir my beter aan dat dit wat God vir die volk doen, hulle tot in die hart raak – hulle kan eenvoudig nie dieselfde dink, doen of voel na God se wonderdaad nie.  Die belangrike (en dit is hier waar die verband met 1-39 veral klem moet kry) is dat hier geen goedkoop troos verkondig word nie.  Dit is ‘n troos vir mense wat deur stryd gekom het en wat voluit die gevolge van hulle verkeerde optrede gedra het.

5.
Saam met Westermann verstaan ek 3-5 as ‘n heilswoord wat in doelbewuste kontras staan met die godsdiens wat die ballinge in Babel leer ken het.  Dit was ‘n indrukwekkende godsdiens waarin onder meer triomftogte vir die gode gehou is op spesiale seremoniële grootpaaie.  Teenoor dié godsdiens het die ballinge se geloof in ‘n onsigbare God uiterlik afgesteek.  Daarby kom nog dat die Here, volgens die heersende opvattings, “verloor” het teen die gode van Babel.  Daarom sê die trooswoord dat God sy mag sal openbaar – en dat daar vir Hom ‘n triomfpad gebou moet word.  Hierdie trooswoord vra dus ook “bekering” van die ballinge wie se harte dalk geval het vir die leuen dat die Here afsteek by Babel se gode.

6.
Die klaaglied van 6-8 (wat ook as die profeet se “roepingsverhaal” verstaan kan word), moet sy volle gewig in die verkondiging kry.  Die trooswoord gaan aan mense wat hulle swakheid en weerloosheid terdeë beleef het.  Hulle weet dat alles waarop hulle staatgemaak het, daarmee heen is – maar juis daarom is hulle gereed vir die boodskap dat hulle steeds – en alleen! – op God kan vertrou vir uitkoms.

7.
In lyn met die vorige boodskap, oor die klaaglied van Jes 63-64, kan 40:9-11 gesien word as ‘n belofte dat God Homself weer sal openbaar op ‘n manier wat vir sy volk onmiskenbaar sal wees.  Sion, die verslane stad wat klaar betaal het vir haar sondes, word nou in diens geneem, sy word getuie van God se koms in heerlikheid.  God se selfopenbaring is sinoniem met die uitkoms van sy volk.  Die opvallende is dat hier gedink word aan die hele volk as verbondseenheid, maar dat die weerloses in die volk vir “spesiale behandeling” uitgesonder word (40:11).

Konteks

1.
Die eerste aspek van die teks wat ‘n mens opval in die Adventstyd, moet sekerlik 3-5 wees.  Hierdie teks word in die Nuwe Testament (met ‘n ander lesing) toegepas op Johannes die Doper (vgl Matt 3:3).  Dit moet egter met omsigtigheid hanteer word, sodat die konteks van Jesaja 40 nie misken word in ‘n oorhaastige poging om by Johannes die Doper se rol in Jesus se koms, uit te kom nie.

2.
‘n Tweede “weerklank” van die teks wat ‘n mens kan oorweeg, lê in die manier waarop die woord “troos” gebruik word in die Heidelbergse Kategismus, Sondag 1.  Hoewel hier beslis moontlikhede vir die prediking kan lê, moet die verskille in gebruik ook hier in ag geneem word.  Ons teks gaan oor troos vir die volk; Die Heidelbergse Kategismus vra na “my troos”.  Die teks mag nie “geïndividualiseer” word om by die kategismus uit te kom nie!  Verder kan die Heidelbergse Kategismus  se verlossingsleer nie teruggelees word in die uitkoms wat God vir Sion gee nie.

3.
Die beste moontlikheid om hierdie teks vandag te benut, lyk dit my, lê in Brueggemann se voorstel oor die tuiskoms as metafoor.  “Troos” is dan die boodskap aan tuistelose ballinge dat hulle tuiskoms voor die deur is – ‘n tuiskoms in God se stad, maar ook ‘n tuiskoms by dié God wat met sy trooswoorde na hulle toe kom.  Brueggemann (p94) maak ‘n opmerking wat van uiterste belang is: “The homecoming metaphor makes sense only where the metaphor of exile has been accepted as true.”  Dit is ‘n misbruik van die teks om die trooswoorde van tuiskoms sonder meer toe te pas op mense wat nie hulle geloofslewe as ballingskap verstaan nie.  Dit is ‘n troos vir mense wat ontdek het: “Alle mense is soos gras, alles waarop hulle staatmaak, is soos ‘n veldblom…”

4.
In dié verband  kan daarop gewys word dat die Nuwe Testament deurgaans die situasie van die kerk teken as ‘n situasie van ballingskap.  ‘n Mens kan maar net dink aan Hebreërs 13:14 en 1 Petrus 2:11.  Brueggemann se eie voorstelle vir maniere waarop die westerse kerk “in ballingskap” is, kan ook in die prediking benut word.

5.
‘n Mens sou ook kon speel met die ervaring van mense in ons land.  Vir sommige is die nuwe Suid-Afrika ‘n situasie van “ballingskap”: diegene wat aan die wenkant van die vorige bedeling was, voel maklik soos vreemdelinge in ‘n vreemde land.  Aan die ander kant ervaar diegene wat in die vorige bedeling “ballinge” was, ons nuwe situasie as tuiskoms!  ‘n Mens kan dit gebruik juis om te probeer duidelik maak hoe die kerk eintlik toe en nou en tot by die wederkoms in ballingskap bly.  Die belangrike is dat die situasie van ballingskap eers geglo moet word voordat die troosboodskap kan sin maak.

6.
Met die oog op advent kan ‘n mens ook verwys na Westermann se uitleg van 3-5.  Babel doen dinge so indrukwekkend dat dit lyk asof God se volk sleg afsteek.  Dit is deel van die kerk se ballingskap: dat ons nie kan kers vashou by die wêreld as dit om uiterlike indrukke gaan nie.  Die wêreld kan dinge soveel groter, mooier, imposanter doen.  En wanneer die kerk die wêreld dit probeer nadoen, kry ‘n mens dadelik die gevoel dat iets nie klop nie, want die aard van die kerk word bepaal deur die manier waarop die Here na ons toe gekom het.  Hy het gekom as baba in ‘n stal, as vlugteling na Egipte, as swerwende hawelose, as gekruisigde.  Tog word aan hierdie eenvoudige, uiterlik onindrukwekkende koms die groot woorde van 40:3 gekoppel!  Dit is hoe God kom om by ons te wees.  Dit is ‘n troos dat God na ons toe kom – maar ‘n troos net vir die mense wat weet wat dit is om ballinge in die wêreld te wees.

7.
Op hierdie punt, dink ek, kan ons tog die kategismus ter sprake bring.  Om aan Christus te behoort, is ook ‘n tuiskoms – vir die mens wat ontdek het dat hy nie aan homself behoort nie!  Daarom is dit ‘n troos in lewe en in sterwe.  Die prediker sal net moet seker maak dat hy, in die lig van Jesaja 40 en van ons situasie in die wêreld, baie konkreet praat oor die “lewe en sterwe” en oor die troos, en nie verval in algemene waarhede nie.

8.
Iets kan nog gesê word oor die woorde: “Hy het geboet vir sy sonde.”  Dit beteken dat Sion klaar swaargekry het as gevolg van die sondes van die volk.  Dit mag op geen manier gekoppel word aan die soenverdienste van Christus nie, omdat hier sprake is van ‘n lyding wat die volk self deurgegaan het.  Dit laat egter die vraag ontstaan: kan ons, wat glo dat Christus klaar die volle straf op al ons sondes gedra het, nog steeds praat daarvan dat mense boet vir hulle sondes?  Ek glo dit is belangrik dat ons dit steeds sal sê, mits enige gedagte van ewige straf daaruit gehou word.  Dit gaan eerder daarom dat ons dade – en dan veral die mislukkings van God se volk as geheel – noodwendig konsekwensies vir ons bestaan hier het!  Ons ballingskap is nie net die wêreld se skuld nie, dit is ook nie net die gevolg daarvan dat ons burgers van die hemel is nie.  Ons eie sonde maak dikwels ons bestaan in die wêreld baie moeilik.  ‘n Mens kan maar net vra: As ons kerk van die begin af duidelik oor apartheid gesê het wat ons eers in 1994 voluit gesê het – wat sou nie dalk tans anders gewees het nie?  Veral as die hoorders van jou preek mense is wat ons huidige situasie as “ballingskap” ervaar, kan die vraag nie vermy word nie.

Preekvoorstel

Die wêreld kan dikwels maar ‘n troostelose plek wees.  Vir God se volk in ballingskap in Babel is dit in elk geval só.  Om met geweld uit jou bekende omgewing weggeruk te word en op ‘n vreemde plek neergegooi te word, is nooit maklik nie.  ‘n Plant wat ontwortel word, kan doodgaan – en ‘n mens ook.  Vir die Jode is die ballingskap ‘n tyd van intense verlies.  Die steunpilare waarop hulle wêreld gebou is, het een vir een omgeval: hulle het hulle vryheid verloor; Jerusalem, die Godstad, is afgebrand; die tempel waar die Here deur die eeue aanbid is, is met die grond gelyk gemaak.  Hulle is sonder tuiste gelaat, en weggevoer na ‘n plek waar hulle moeilik tuis kan word.

Hulle grootste verlies, vir die gevoel van baie van die ballinge, lê in hulle geloof.  Kan hulle nog op God reken?  Sien God ooit nog raak wat van hulle word?  Of het die Here handdoek ingegooi, die stryd verloor teen die magtiger gode van Babel?  Die getuienis spreek immers vanself: Babel se gode woon in indrukwekkende goue tempels, hulle word op seremoniële hoofpaaie rondgedra in feestelike optogte, met juigende skares.  Babel se gode is suksesvol.  Sit die Here dalk in sak en as in tussen die puinhope van sy verlate tempel, terwyl sy volk alleen moet voortsukkel in ballingskap?

Die dieptepunt van hulle  troosteloosheid lê waarskynlik eerder in hulleself, in die ervaring van hulle eie mislukking.   Hulle is gewaarsku, weer en weer vermaan om om te draai en die Here te gehoorsaam.  Maar ag, die gevaar het so ver gelyk, die lewe in Jerusalem was vir hulle maar lekker soos dit is, hoe kon hulle die waarskuwings ernstig opneem?  Toe oorval die ellende hulle, word hulle wêreld met een slag uitmekaar geslaan.  Nou sit hulle, as hulle die slag die genade kry om eerlik te wees met hulleself, met die galbittere besef:  Ons skuld is dit, ons eie, verskriklike skuld is dit.

Dít is troosteloos: om te sukkel met ontworteling, verlies, mislukking.  In hierdie troosteloosheid praat die Here met sy volk.  Want Hy sit nie in sak en as op die tempelberg nie.  Hy is by hulle in ballingskap, hoe min hulle sy nabyheid ook al verdien.  Hy gee om vir sy mense, hoe hulle ook mag sukkel om dit te glo.  Daarom roep God ‘n profeet sodat Hy deur hom met die volk kan praat.  Die profeet kry die woorde wat hy moet oordra aan die platgeslane volk: “Die uitkoms is hier!”  Of, soos die Ou Vertaling gesê het: “Troos, troos my volk…”  Vir die ontwortelde volk gee God die troos van sy nabyheid.  Vir die mense wat gebreek is deur verlies, beloof God ‘n tuiskoms: hulle sal terugkeer na Jerusalem.  Vir mense wat nog sukkel om hulle eie mislukking te verwerk, troos God met die boodskap dat dit agter lê: “Bring vir Jerusalem die goeie tyding, sê vir hom sy swaarkry is verby, hy het geboet vir sy sonde, hy het van die Here die volle straf ontvang vir al sy sondes.”

Ons hou van sulke mooi woorde.  “Troos, troos my volk” is woorde wat my al warm om die hart laat voel.  Dis die soort woorde wat die mense op ‘n kaartjie druk en in ‘n houertjie sit, saam met al die ander mooi teksies uit die Bybel.  Daar is net een probleem: die woorde is bedoel vir mense in ballingskap.  Toe die Jode nog in Jerusalem gesit het, tussen die veilige mure, in die skadu van die swierige tempel, toe het God nie van troos gepraat nie.  Toe was God se boodskap harde woorde van veroordeling en straf.  Ons moet oppas om ons teksvers nie goedkoop te maak nie, om nie sommer so gemaklik van troos te praat as ons nie eers iets verstaan van ballingskap nie.

Die vraag is dus: Waar raak die ervaring van ballingskap aan ons eie lewens, en aan die bestaan van die kerk van Christus in Suid-Afrika vandag?  Hier moet ons dadelik erken dat die kerk, soos op so baie terreine, diep verskeurd is.  Sommige Christene het die ou situasie in ons land ervaar as ‘n ballingskapsituasie, waarin hulle telkens gekonfronteer is met die verskriklikste ontworteling en verlies, waarin hulle soos tweedeklas burgers behandel is.  Vir hulle is ons nou  in ‘n situasie van tuiskoms, van nuwe hoop en vreugde, hoewel dit sekerlik ook ‘n situasie is waarin hulle teleurstelling en onsekerheid ervaar.  Vir ander Christene weer, is dit juis die nuwe situasie wat soos ballingskap voel.  Mense ervaar ontworteling omdat hulle onseker is van alles: van hulle werk, hulle geldsake, hulle veiligheid…  die ou sekerhede wat hierdie groep ervaar het, bestaan net nie meer nie, die ou antwoorde werk nie meer nie.  En daar is mense wat dit as ‘n enorme verlies beleef.  Die feit dat baie van ons ook sit met skuldgevoelens, met die gevoel dat ons nie goed gebou het aan hierdie land nie, dat ons selfsug en vooroordeel ons gebring het waar ons vandag staan, verdiep die ballingskapsgevoel.

Maar dalk moet ‘n mens so ‘n bietjie terugstaan en vra: Is die feit dat die kerk so verdeeld is in ons ervaring van die nuwe Suid-Afrika nie ook ‘n sterk simbool van ballingskap nie?  Ons is tog die nuwe volk van God, die huisgesin van die Vader, deurdrenk met dieselfde Gees, op pad na dieselfde heerlike einddoel: om tuis te kom in die stad van God…  Maar ons is verdeeld.  Ons sukkel om mekaar te verstaan.  Ons vertrou mekaar nie eers regtig nie.  Dus: ons het nog nie aangekom nie, ons is nog in die stad van die mens – en menslike patrone van verdeeldheid en agterdog het dikwels ‘n groter invloed op ons as die eenheid en vertroue wat pas by kinders van die koninkryk.  Die kerk is in ballingskap.

En dit is dan ook waar dat die Nuwe Testament sê dat ballingskap vir die kerk van Christus nie maar ‘n tydelike situasie is nie; dit is ‘n permanente kondisie.  Ons is, staan daar in 1 Petrus 2:11, vreemdelinge en bywoners in hierdie wêreld.  En Hebreërs 13:14 herinner ons dat ons in hierdie wêreld geen vaste verblyfplek het nie, ons bly maar op soek na die toekomstige.  Die kerk is altyd in ballingskap – want ons burgerskap is nie hier nie, dis in die hemel.  Die troos van Jesaja 40 kom as belofte na ons toe – maar dit kan ons net aanspreek as ons ons ballingskap ernstig opneem.  As ons die verskeurdheid van die kerk as pyn ervaar, as ons die feit dat ons nog nie is waar ons behoort te wees nie, as ellende beleef – dan het Jesaja 40 vir ons iets te sê.

‘n Mens kan ook ‘n saak uitmaak daarvoor dat die kerk in sy ervaring van ballingskap iets beleef van die “menslike kondisie” in die algemeen.   Die profeet van Jesaja 40 maak ook só ‘n afleiding.  In vers 6 lees ons hoe hy sy opdrag kry: “Iemand sê: ‘Roep!’”  Maar die profeet voel nie om die opdrag te aanvaar nie.  Die volk se ervaring van ontworteling, verlies en mislukking het hom te diep in die hart geraak.  Wat kan ‘n mens sê in ballingskap, watter woorde kan troos?  Daarom protesteer die profeet teen sy roeping: “En ek vra: ‘Wat kan ek roep?  Alle mense is soos gras, alles waarop hulle staatmaak, is soos ‘n veldblom: gras verdor en blomme verwelk as die Here sy wind daaroor laat waai…’”  Hierby sou die profeet veral gedink het aan die ballingskapservaring, maar dit is tog só dat hy iets sê oor álle mense: “Alle mense is soos gras…”  Wat die volk in ballingskap ervaar, is niks anders nie as die onsekerheid, die voorlopigheid, die wisselvalligheid van alle mense se bestaan en alle menslike projekte.

Jy sou selfs kon sê: Alle mense is ballinge – maar die meeste weet dit nie.  En hoe suksesvoller ‘n samelewing is, hoe minder sal die mense wat daaruit voordeel trek, wil aanvaar dat hulle menslike projek ook maar voorlopig en verganklik is.  ‘n Suksesvolle samelewing word dikwels gebou daarop dat mense vergeet dat ballingskap eie aan ons situasie in die wêreld is.  Hulle voel getroos deur hulle eie sukses; hulle het kwalik ‘n troos van elders nodig.  Só gesien is ballingskap vir die kerk ook genade: dit gee ons ‘n besef van ons troosteloosheid en dryf ons uit na die troos van God.  Dis nou ten minste as ons nie verkies om ‘n ander troos te glo nie, om onsself ook te laat verblind deur die skynbare sukses van ‘n bepaalde samelewing nie.  Dié van ons wat die nuwe Suid-Afrika ervaar as verlies en ballingskap, moet onsself vra of ons nie te veel troos in die ideologie van die ou Suid-Afrika gevind het nie, of ons nie steeds onsself probeer troos met ‘n nostalgie vir die skynbare sekerhede van ‘n sosiale orde wat tot ons voordeel was nie.  Is die ervaring van ballingskap nie vir ons genade nie?  Maar terselfdertyd moet dié van ons wat opgewonde is oor die nuwe orde, oppas om nie te reken ons het aangekom terwyl ons nog op pad is nie; oppas om nie troos te soek in nuwe politieke planne eerder as by God nie.  Die feit dat die Woord van God ons planne en projekte ontmasker as die feilbare, voorlopige konstruksies wat dit altyd moet wees, gee juis vir ons die geleentheid om altyd op soek te bly, nooit te dink dat ons hier ‘n vaste tuiste gevind het nie.

Waarin lê die troos wat Jesaja 40 dan bied vir mense in ballingskap?  ‘n Mens kan dit kort saamvat: God kom na sy volk toe.  Ons lees dit as boodskap vir die mense in ballingskap in vers 3: “Iemand roep: ‘Maak vir die Here ‘n pad in die woestyn…’”  Die Here kom, soos die gode van Babel, op ‘n grootpad, Hy hou ‘n triomftog.  Maar sy triomftog lyk anders as dié van die skynbaar suksesvolle gode van Babel.  Hulle moet deur hulle mense gedra word.  Hoe mooi die Babelbeeld ook al mag wees, hoe swierig met goud beslaan, een ding kan jy nie miskyk nie: die beeld word deur die aanbidder gedra.  God is anders.  As Hy triomftog hou met sy volk, dra Hy hulle: “Soos ‘n herder versorg Hy sy kudde: die lammerooie maak Hy bymekaar in sy arms en Hy dra hulle teen sy bors…”

Só dra God sy volk terug na Jerusalem – en Jerusalem kry die wonderboodskap om uit te dra na die stede van Juda: “Julle God is hier!”  Dit is troos: God kom om by ons te wees, God kom om ons te dra – Hy dra ons deur ballingskap, en uit ballingskap uit tot in sy stad.  Hierdie koms van God sien ons ook in Jesus Christus, die Seun van God wat gekom het om by ons te wees.  Hy het gekom as mens, gebore in ‘n stal, bestem vir ‘n swerwersbestaan en ‘n misdadigersdood – uitgelewer aan die ontworteling en verlies wat aan ons bestaan eie is, met die las van ons mislukkings op sy skouers.  Hy is uitgestoot uit die gemeenskap van mense – sodat ons ingetrek kan word in ‘ n egte gemeenskap met God en met mekaar.  Daarom herinner Hebreërs 13 ons dat Jesus buite die stadspoort – ons sou kon sê: in ballingskap! – gesterf het; en voeg dan by: “Laat ons dan nou uitgaan na Hom toe buitekant die laer en die smaad dra wat Hy gedra het…” (Hebr 13:13)  Want dit is buitekant die veiligheid van die laer wat ons die troos van God leer nodig kry en leer ken; dit is buitekant die laer wat ons leer om ook verby die verdeeldhede en vooroordele wat ons so veilig laat voel het daar binne, te groei.  So ontdek ons buite die laer dat God na ons kom om ons te troos en by ons te wees en ons te dra; so vind ons ook weer mekaar.  In die arms van die herder word ons weer ‘n kudde. 

